
1 
 

Memorandwm Esboniadol ar gyfer Rheoliadau Rhentu Cartrefi (Diwygiadau 
Amrywiol) (Cymru) 2023  
 
Mae'r Memorandwm Esboniadol hwn wedi cael ei baratoi gan Grŵp yr Adran Newid 
Hinsawdd a Materion Gwledig, sy'n rhan o Lywodraeth Cymru, ac fe’i gosodir 
gerbron Senedd Cymru ar y cyd â’r is-ddeddfwriaeth uchod ac yn unol â Rheol 
Sefydlog 27.1. 
 
 
Datganiad y Gweinidog 
 
Yn fy marn i, mae'r Memorandwm Esboniadol hwn yn rhoi darlun teg a rhesymol o 
effaith ddisgwyliedig Rheoliadau Rhentu Cartrefi (Diwygiadau Amrywiol) (Cymru) 
2023.  
 
Julie James AS 
Y Gweinidog Newid Hinsawdd 
10 Tachwedd 2023 

RHAN 1 
 
Disgrifiad 
 

1. Mae Rheoliadau Rhentu Cartrefi (Diwygiadau Amrywiol) (Cymru) 2023 
("Rheoliadau 2023") yn gwneud diwygiadau i'r rheoliadau canlynol:  
 

• Rheoliadau Rhentu Cartrefi (Gwybodaeth Esboniadol ar gyfer 
Datganiadau Ysgrifenedig o Gontractau Meddiannaeth) (Cymru) 2022. 

• Rheoliadau Rhentu Cartrefi (Datganiadau Ysgrifenedig Enghreifftiol o 
Gontract) (Cymru) 2022. 

• Rheoliadau Rhentu Cartrefi (Ffurfiau Rhagnodedig) (Cymru) 2022. 

 

2. Mae Rheoliadau 2023 yn gwneud y canlynol: 
 

• egluro agweddau penodol ar wybodaeth esboniadol mewn datganiadau 
ysgrifenedig a datganiadau ysgrifenedig enghreifftiol.  

• dileu gwybodaeth nad yw bellach yn gyfredol o fewn ffurfiau 
rhagnodedig a rhoi rhagor o eglurder o fewn y ffurfiau hyn.  

 

Materion sydd o ddiddordeb arbennig i'r Pwyllgor Deddfwriaeth, Cyfiawnder a'r 
Cyfansoddiad 

Ni chodir ffi am fersiynau print o'r Rheoliadau hyn, oherwydd ei fod yn cynnwys 
darpariaethau sy'n gwneud cywiriadau testunol ac atalnodi i'r ddeddfwriaeth 
bresennol, yn ogystal â gwneud darpariaethau eraill.   

 
Y cefndir deddfwriaethol 

 
3. Mae'r adrannau canlynol o Ddeddf Rhentu Cartrefi (Cymru) 2016 yn galluogi 

Gweinidogion Cymru i wneud y darpariaethau a gynhwysir yn Rheoliadau 
Rhentu Cartrefi (Diwygiadau Amrywiol) (Cymru) drafft.  

• Mae adran 29(1) yn galluogi Gweinidogion Cymru i ragnodi 
datganiadau ysgrifenedig enghreifftiol o gontract.  

• Mae adran 32(4) yn galluogi Gweinidogion Cymru i ragnodi'r 
wybodaeth esboniadol sydd i'w chynnwys mewn datganiadau 
ysgrifenedig.  

• Mae adran 236(1) yn galluogi Gweinidogion Cymru i ragnodi ffurf yr 
hysbysiad neu ddogfennau arall.  

• Mae adran 256(1) yn datgan bod y pŵer i wneud rheoliadau yn 
cynnwys y pŵer i'w diwygio.  

 Mae'r Rheoliadau'n ddarostyngedig i'r weithdrefn negyddol. 

Diben y ddeddfwriaeth a'r effaith y bwriedir iddi ei chael  

 

Rheoliad 2: Rheoliadau Rhentu Cartrefi (Gwybodaeth Esboniadol ar gyfer 
Datganiadau Ysgrifenedig o Gontractau Meddiannaeth) (Cymru) 2022. 

4. Mae Rheoliadau Rhentu Cartrefi (Gwybodaeth Esboniadol ar gyfer 
Datganiadau Ysgrifenedig o Gontractau Meddiannaeth) (Cymru) 2022 ('"y 
Rheoliadau Gwybodaeth Esboniadol"), yn darparu ar gyfer cynnwys 
gwybodaeth esboniadol benodol mewn datganiadau ysgrifenedig. Mae hyn yn 
cynnwys gofyniad i'r landlord ddarparu datganiad ysgrifenedig o'r contract i 
ddeiliad y contract cyn pen 14 diwrnod ar ôl y dyddiad meddiannu, fan bellaf. 
Er nad oes unrhyw beth yn atal landlord rhag darparu'r datganiad ar unrhyw 
adeg cyn diwedd y 14 diwrnod, gan gynnwys cyn y dyddiad meddiannu, nid 
yw geiriad cyfredol y Rheoliadau Gwybodaeth Esboniadol yn gwneud hyn yn 
glir. 
 

5. Mae rheoliad 2 yn egluro'r sefyllfa hon drwy ddiwygio Rheoliad 3(f) o'r 
Rheoliadau Gwybodaeth Esboniadol, gan ddisodli cyfeiriad at ddarparu'r 
datganiad ysgrifenedig o fewn 14 diwrnod i'r dyddiad meddiannu â chyfeiriad 
sy'n egluro y gellir darparu'r datganiad ysgrifenedig cyn y dyddiad meddiannu, 
ond heb fod yn hwyrach na 14 diwrnod ar ôl y dyddiad meddiannu.  
 

6. Yn ogystal, mae'r Rheoliadau Gwybodaeth Esboniadol hefyd yn cael eu 
diwygio i egluro, os na fydd datganiad ysgrifenedig wedi cael ei ddarparu o 
fewn yr amserlen ofynnol, fod iawndal yn daladwy i ddeiliad y contract o'r 
dyddiad meddiannu.  
 

7. Mae mân wallau testunol ac atalnodi yn rheoliad 8 o'r Rheoliadau 
Gwybodaeth Esboniadol yn cael eu cywiro hefyd.  

Rheoliad 3: Rheoliadau Rhentu Cartrefi (Datganiadau Ysgrifenedig Enghreifftiol o 
Gontract) (Cymru) 2022. 

8. Mae Rheoliad 3 yn diwygio Atodlenni 1, 2 a 3 i Reoliadau Rhentu Cartrefi 
(Datganiadau Ysgrifenedig Enghreifftiol o Gontract) (Cymru) 2022 i egluro 
ymhellach pryd y mae iawndal yn daladwy i ddeiliad y contract: Os bydd y 
datganiad ysgrifenedig yn cael ei ddarparu'n hwyr, mae iawndal yn daladwy 
o'r dyddiad meddiannu. Mae'r diwygiadau hyn yn berthnasol i'r datganiadau 
ysgrifenedig enghreifftiol o gontractau ar gyfer contractau diogel, contractau 
safonol cyfnodol a chontractau safonol cyfnod penodol.   
 

9. Mae rheoliad 3(3)(b) yn darparu ar gyfer egluro telerau 47 a 60 o'r datganiad 
ysgrifenedig enghreifftiol ar gyfer contract safonol cyfnodol.  
 

10. Mae rheoliad 3(4)(b) yn darparu ar gyfer hyd y cyfnod penodol sydd i'w 
ddatgan yn adran Materion Allweddol y datganiad ysgrifenedig enghreifftiol ar 

gyfer contract safonol cyfnod penodol, ac mae rheoliad 3(4)(c) yn diwygio 
pennawd term 39 o'r datganiad ysgrifenedig enghreifftiol hwnnw i adlewyrchu 
ei fod yn derm sylfaenol nag y gellir ei hepgor neu ei newid.  

Rheoliad 4: Rheoliadau Rhentu Cartrefi (Ffurfiau Rhagnodedig) (Cymru) 2022. 

11. Mae Rheoliad 4 yn diwygio Rheoliadau Rhentu Cartrefi (Ffurfiau 
Rhagnodedig) (Cymru) 2022, yn benodol y nodiadau canllaw ar gyfer Ffurflen 
RHW17 (hysbysiad terfynu o dan gymal terfynu’r landlord: contract safonol 
cyfnod penodol gyda chyfnod rhybudd gofynnol o ddau fis (ac eithrio contract 
safonol rhagarweiniol neu gontract safonol ymddygiad gwaharddedig)). Mae 
hyn yn dileu gwybodaeth sy'n ymwneud â chontractau wedi'u haddasu yn 
Ffurflen RHW17, nad yw bellach yn berthnasol. 
 

12. Nid yw’r diwygiadau hyn yn ei gwneud yn ofynnol ailgyhoeddi Datganiadau 
Ysgrifenedig o Gontractau Meddiannaeth i ddeiliad y contract, gan nad oes 
gofyniad i landlord ddefnyddio Datganiadau Ysgrifenedig Enghreifftiol. Fodd 
bynnag, efallai y bydd landlordiaid am ystyried y ffordd orau o hysbysu deiliaid 
contract am y newidiadau hyn, fel rhan o’u gweithgareddau cyfathrebu ac 
ymgysylltu ehangach. 

 

 
Ymgynghori  

13. Ni chynhaliwyd unrhyw ymgynghoriad ffurfiol gan fod natur y Rheoliadau'n 
dechnegol, ac nad ydynt yn gwneud unrhyw newidiadau i safbwyntiau polisi a 
nodir yn y ddeddfwriaeth sylfaenol. 

 

Asesiad Effaith Rheoleiddiol 

13. Nid yw asesiad effaith rheoleiddiol wedi cael ei baratoi ar gyfer Rheoliadau 
2023 am fod natur y diwygiadau'n dechnegol ac nad ydynt yn newid y 
safbwynt polisi a nodir yn y ddeddfwriaeth sylfaenol.   Mae hyn yn 
cydymffurfio â'r polisi a nodir yng nghod ymarfer Gweinidogion Cymru ar 
gyfer cynnal asesiadau effaith rheoleiddiol ar gyfer is-ddeddfwriaeth.  

